
Međunarodna konferencija „Zaštita podataka 2018 - Podaci i demokratija - Digitalni izazovi za gradove“, Beč 05. i 06. mart 2018.

Grad Beč i Eurocomm - PR holding Grada Beča organizovali su Međunarodnu konferenciju o zaštiti podataka pod nazivom “Zaštita podataka 2018 – Podaci i demokratija – Digitalni izazovi za gradove” koja je održana 05. i 06. marta 2018 u Beču. Organizaciju Konferencije potakla je činjenica da 25. maja 2018. na snagu stupa nova UREDBA (EU) 2016/679 Europskog parlamenta i Vijeća od 27. aprila 2016. o zaštiti pojedinaca u vezi s obradom ličnih podataka i o slobodnom kretanju takvih podataka, te o stavljanju izvan snage Direktive 95/46/EC (Opća uredba o zaštiti podataka), što predstavlja prekretnicu u oblasti zaštite podataka koja će značajno uticati na administraciju, privredu i građanstvo. 

Grad Beč je ovim povodom pozvao svoje partnere iz Saveza gradova Eurocomm - PR mreže gdje su učesnici Konferencije, između ostalih, bili predstavnici tijela za zaštitu podataka i novinari. Na dvodnevnoj Konferenciji održano je 10 predavanja na različite teme predavača iz više institucija grada Beča i partnerskih gradova, s posebnim osvrtom na Opću uredbu za zaštitu podataka.

Predstavljeni su i primjeri iz gradova partnera (Sofija, Beograd, Budimpešta i Prag):
· “Mjere za obradu i čuvanje dokumenata i evidencija sa ličnim podacima u Gradskoj upravi Sofije”, glavna savjetnica Odjeljenja za upravne procese, arhiv, registraciju građana i administrativne usluge Grada Sofije;

· “Video nadzor saobraćajnica i javnih površina u Beogradu – pravna regulativa i izazovi”, pomoćnica Generalnog sekretara, voditeljica Sektora za saradnju i izvještavanje u Službi Povjerenika za informacije od javnog značaja i zaštitu podataka o ličnosti Republike Srbije;

· “Pametni gradovi uoči stupanja na snagu GDPR-a”, predsjednik Državnog tijela za zaštitu ličnih podataka i slobodu informisanja (NAIH), Republika Mađarska;

· “GDPR i mi u Češkoj Republici - pitanja i činjenice”, viša savjetnica za vladinu agendu, Nacionalni ured za zaštitu podataka, Češka Republika.  

Ispred Agencije na Konferenciji su učestvovali Zamjenik direktora i Pomoćnica direktora u Sektoru za međunarodnu saradnju i odnose s javnošću.
